
恐損人況可重爲徵歛乎近臣復言自天子至于庶人未

有不儲財而能爲國家者　上曰人君儲財與庶人不同

庶人爲一家計則積財於一家人君爲天下主當散財于

天下豈可塞民之養而陰奪其利乎昔漢武帝用桑弘羊

孔瑾之徒剝民取利海內苦之宋神宗用王安石理財小

人競進天下騷然此可爲戒孔子曰百姓不足君就與足

此言何謂也○編賦役黃冊

　〈其則以一百一十户爲里推丁粮多者十人爲里長餘百户分爲十甲歲役里長一人管攝一里之事城中曰〉

　〈坊近城曰扇鄉都曰里十年一遇每里編爲一冊冊者總爲一啚鰥寡孤獨不任役者則帶管于一百一十户〉

　〈之外而列于勖後名曰畸零冊成一本進户部各布政司及府州縣各存一本十年攢造一次遂爲定制〉

二月以鄭湜爲福建布政司參議

　〈湜金華蒲江人鄭綺八世孫世以孝義聞時胡惟庸旣敗四方有仇怨吿訏者率指爲胡黨坐重獄及是有訴〉

　〈鄭氏交通惟庸者湜兄弟六人吏捕之急諸兄弟欲行湜曰弟在其忍使諸兄罹刑辟獨諸吏請行仲兄濂先〉

　〈有事京師弟至迎謂曰吾家長當任罪弟無與焉湜曰兄老吾往辨之萬一不直弟當服辜二人爭入獄　上〉

　〈聞之俱召至廷勞勉之謂近臣曰有人如此而肯從人爲非耶卽宥之詔賜酒食擢爲參議賜冠帶襲身〉

三月大赦○詔免應天太平鎮江寧國廣德五郡秋糧

　〈莊誦大誥謂五府京師羽翼之郡肇基先勞之民天下旣平數免征税至是又捐免焉直至洪武十八年並免〉

　〈征夏稅秋糧嗚呼　聖祖所以優卹五郡之民者恩至渥矣民之愛戴當何如耶〉

頒五經四書於北方學校　上謂廷臣曰夫道之不明繇

敎之不行也夫五經載聖人之道者也譬之菽粟布帛家

--

不可無人非菽粟布帛則無以爲衣食非五經四書則無

由知道理北方自喪亂以來經籍殘缺學者雖有美質而

無講明何由知道今以五經頒賜之使其講習夫君子知

學則道興小人知學則俗美他日收效亦未必不本於此

也○始定翰林院官制○置東宮左右春坊司直郎各一

員秩正六品

四月命國子生讀劉向說苑及律令

五月河南五溪蠻作亂議出師討之江夏侯周德興請行

時德興年老　上未之許德興請益力且彰其矍鑠狀

上壯而遣之賜以手書曰古之將臣忠於爲國者盡智勇

觔力之所能及禦災捍禍終其身而後止若趙充國圖取

西羌馬援請討交趾朕嘗嘆羡謂古有其人而今不可得

乃者五溪蠻叛阻遏王化貽禍良民朕方擇將命師爾德

興奮然請行朕憫興年老不忍使卿卿乃固請爰命爲大

將軍往靖南服嗚呼忠勤不怠卿之志見矣禦侮安民尤

在斯行功成師旋當有以報卿也七月師至五溪蠻見兵

威甚盛悉散走不敢復出

六月海鹽捍海塘成○安南王陳煒遣使奉表貢方物時

思明府來言安南攻其永平等寨安南亦言思明府攻其

脱峒諸處　上以其詐命還其貢以書詰責陳煒復勑廣

